
CANTO DECIMO








ARGOMENTO






Pe vendicâ l’affronto d’Anaucana

Con arte a bella Ozela a-ô so villaggio

A tia l’incauto e voluttuoso Alana,

Chi è massacroû da-o popolo selvaggio:

A so fortezza poi con furia strana

Destrûe Caonabbo e ô fa da guardia un straggio,

Ma Ojeda in dûello avendolo poi vinto

Da amigo ô tratta e comme eroe distinto.










1

Mentre crestien e barbari con gioia

E con premûa laoavan pe finî

Quella nêuva metropoli, Maboia

O no stava nè all’ozio nè a dormî,

Genio maligno a lê ghe dava noia

O vedde in quella tæra stabilî

Uña colonia, un ordine, un progresso

Chi ëa fatale a Lucifero e a lê stesso.



2

E façendo i so calcoli e mezûe

Con malizia finiscima ô piggiava

Pe disûnî do tutto e pe destrûe

Quanto ûniva Colombo o edificava:

E pe regiâ, irritâ, ingannâ, sedûe

Sette atri genii iniqui ô s’associava.

Dando a ciascûn de lô norme e incombense

Adattæ pe fâ nasce turbolense.

